
Максат: 

1) Укучыларда гореф- гадәтләрне, йолаларны ихтирам итү хисе тәрбияләү.

2) Ислам диненең асылы белән таныштыру.

3) Югары әхлак сыйфатлары формалаштыру.
Укытучы: Укучылар, без бу тәрбия сәгатендә Ислам әдәбе һәм халкыбызның тәрбия тәҗрибәсе турында сөйләшербез. Әдәп гарәп сүзе “гадәт” мәгънәсен аңлата. Моңа “күркәм әхлак”, “яхшы холык”, “үз-үзеңне тота, кешеләр белән аралаша белү” кебек төшенчәләр керә. Ислам әдәбе Ислам динендәге яхшы сыйфатларны үз эченә ала. Ә Ислам дине турында сез нәрсәләр беләсез соң?
Укучы: Ислам – иң киң таралган диннәрнең берсе. Ул гарәп телендә “буйсынучан”, “күндәм” дигән мәгънәне аңлата. Ислам сафлык , тазалык, хаклык мәгънәсендә дә кулланыла. Ислам дине кешелек дөньясының яшәешен мәгънәле итәргә тырыша, сафлык , илаһилык белән сугара. Дөньяның 120 дән артык илендә 1 млрд. тан артык кеше үзен мөселман дип исәпли. Мөселманнарга кайчак динле кеше мәгънәсендә “мөэмин” дә диләр.
 Укытучы:  Ислам дине әхлагының барлыкка килүе Аллаһы исеменнән вәгазь  сөйләүче Мөхәммәд эшчәнлеге белән тыгыз бәйләнгән.Ислам өйрәтүенчә, Аллаһы Коръәнне кешеләргә яхшылык белән явызлыкны аеруда кулланма булсын өчен иңдергән.
 Ә Көръән турында без нәрсә беләбез соң?
  Укучы: 
 Ислам дине кешене әхлакый яктан гел камиллеккә чакыра , әхлаксыз кешеләргә исә теге яки бу рәвештә җәза бирүне күздә тота. Ислам “яхшы” һәм “начар”ның гомуми кагыйдәләрен билгели. Ул тормыштагы аерым мәсьәләләрне шул кагыйдәләр нигезендә хәл итүне кешеләрнең акылына, белеменә, тәҗрибәсенә һәм вөҗданына тапшыра. Әгәр дә инде кеше Ислам дине кушканча яшәми икән, әлеге зат бу дөньяда да , ахирәттә дә(теге дөньяда) “тәмуг утының утыны” булачак. Бу турыда Мөхәммәд пәйгәмбәребезнең бер хәдисендә болай диелгән: “Йө адәм баласы, ...... үлемне истә тотып, хәрәмнән саклан,..... берәр гөнаһ эшкә кул сузудан  элек һәрвакыт булачак җәза вә газапларымны истә тот”. 

  Укытучы:

Димәк, кеше үзенең  тәмуг кисәве, җәһәннәм утыны булачагын белергә һәм шуңа ышанырга тиеш. 
 Ә инде хәзер Ислам дине кушканча яшәүнең нигезе турында тирәнрәк танышып китик.
 Иң элек гаиләдә һәр баланың Коръән аятьләренә, тормыш тәҗрибәсе туплаган әби- бабайларның, әти-әниләрнең үгет – нәсыйхәтләренә , халык өйрәтүләренә колак салуы кирәк. Бала кечкенәдән хезмәттә тәрбияләнергә тиеш. 
 Мөселман кешесе барлык эш – гамәлләрен сабырлык белән, уйлап башкарырга, игелекле һәм йомшак күңелле булырга тиеш. Чисталык, матурлык, пөхтәлек – мөселман тормышының мөһим шартлары. Ислам өйрәтүенчә, чын күңелдән башкарылган эш игелекле була, ә оятсызлык эштәге тырышлык- яхшылыкны юкка чыгара . Мөселманның һәр гамәлендә тәкәбберлек түгел, кешелеклелек чагылырга тиеш. Мөселман барлык кешеләрне дә хөрмәт итәргә, алар белән яхшы мөгамәләдә булырга тиеш. Мөселман түземле булырга , азыкны гадел хезмәт белән табарга тиеш.
 Имансызлык - иң зур гөнаһларның беренчесе.  Иман – Аллаһыга , илаһияткә инану, күңел сафлыгы, изгелек, шәфкатьлелек , кешелеклелек, әдәп-әхлаклылык , тәрбиялелек, күңел тынычлыгы, киләчәккә өмет – ышаныч ул. Шушы сыйфатлардан мәхрүм булган кеше имансызга – кешеләр өчен , җәмгыять  өчен куркыныч затка әйләнә. Бу уңайдан Вахит Галиевның “Онытмыйк...” шигырендәге юлларны әйтеп китәсе килә:

   Шулай язган: тугач – үләсе бар....

   Онытмыйк без бу көн киләсен.

   Алдан уйлыйк! Безгә рәнҗеп, беркем:

    “Ул имансыз иде...” – димәсен!..
 Дәвалап буламы соң имансызлыкны? 

Үзеңдәге тискәре карашларны җиңеп, әшәкелеккә китерә торган ниятләрдән ваз кичеп, нәфесне тоеп, Коръән өйрәтүләре буенча изге гамәлләр кылып, фарыз гамәлләрне үтәп, хезмәт белән гадел көн итеп, хәрәм эшләрдән тыелып яшәп дәвалап була имансызлыкны. Фарыз гамәлләр дидек. Сез бу турыда ниләр беләсез?

 Укучы:
  Ислам биш нигезгә корылган :
· Аллаһы Тәгаләдән башка илаһ юк, һәм Мөхәммәд галәйһиссәләм – Аллаһының Илчесе дип ышану.

· Намаз уку.

· Зәкят түләү: зәкят мөселман кешенең 85 грамм алтын яки шуңа тиң акчасы булганда түләнә.Зәкят ел саен шул акчаның 2,5% күләмендә түләнә.

· Рамазан аенда ураза тоту.

· Юлга көче җиткән һәр кешенең Мәккәгә хаҗ кылуы.
  Ата- ананы рәнҗетү – иң зур гөнаһларыбызның икенчесе.
(гыйбрәтле бер хикәя укыла)

Ата- анага карата тәмле телле, ачык йөзле булу, һәр эштә аларның хәер- догасын , ризалыгын алу , васыятьләрен җиренә җиткереп үтәү – һәр баланың изге бурычы. Нинди генә урында эшләмәсеннәр , балалар ата- аналарын хөрмәт итәргә, тыңларга , ярдәм күрсәтеп торырга тиеш. Ата- ана сөйләгәндә , киңәш биргәндә балалар тыңларга , бәхәсләшмәскә , бүлдермәскә тиеш.
 Әти - әниләр үз балаларын тырышып, җаннарын да кызганмыйча , күз карасыдай якын күреп, саклап, назлап, сөеп үстерә. Бала да әти - әнисен ихлас күңелдән хөрмәт итәргә, игелекле булырга омтылырга тиеш. “Ата- аналарын риза кылучы балалардан  Аллаһы Тәгалә дә риза булыр ” диелә хәдисләрдә.

    (“Әнкәмнең догалары” (Р. Миңнуллин сүзләре, И. Закиров көе) җыры башкарыла )
 Чыннан да төрле зур эшләр – укырга керү, өйләнү яки кияүгә чыгу, сәфәр кылу һ.б.  – алдыннан ата- ананың , әби- бабаның хәер – фатихасын алу борынгыдан мәртәбәле, саваплы гамәл булган, ул яшь кешегә күңел тынычлыгы биргән, башкарылачак эшнең уңышлы булуына өмет – ышаныч өстәгән.

 Мөхәммәд пәйгамбәрнең бер хәдисе бар:

 “Кыямәт көнендә шушы биш нәрсә хакында сорау булмый торып , адәм баласының аяклары баскан җиреннән аерылмаслар:

· Гомерен ничек сарыф итте;

· Яшьлек вакытын ничек үткәрде;

· Малын нинди юллар белән тапты;

· Тапкан малын нинди җирләргә тотты;

· Белгән гыйлеме белән нинди гамәлләр кылды.”

Бу хәдистән күренгәнчә кеше камил әдәп- әхлаклы булырга , һәрвакыт яхшылык- изгелек кылып гомер кичерергә тиеш.
 Укучылар Мөхәммәд пәйгамбәрнең хәдисләре безне бары яхшылыкка өнди. Шуларның кайберләре белән танышып үтик:

1. Берегезнең ачуы килсә, дәшми торсын.

2. Тугры бул, холкың да кешеләргә изгелек эшли торган булсын.

3. Эчкерсез бул.

4. Иң күркәм иман- сабырлык һәм юмартлык.

5. Икмәкне хөрмәтләгез.

6. Сүздә тору – иман.

7. Синдә Аллаһы Тәгалә сөйгән ике сыйфат бар: берсе- йомшаклык, икенчесе- түземлелек.

8. Хакы барның- сүзе бар.

9. Ялганнан сакланыгыз.
10. Сабырлык – Аллаһыдан, ашыгу – шайтаннан.

11. Ислам – күз алдында, иман – күңел түрендә.

12. Җәннәт – аналарның аяк астында.

13. Күркәм гадәт – бәхет, яман холык – бәхетсезлек.

14. Ачы  - бал боза, көнчелек – иман боза.

(Хәдисләр кәгазь битенә язылып укучыларга таратыла.)

Укытучы:
 Укучылар без бүген дин әдәбе турында сөйләштек. Шуны истә калдырыгыз бала чагында алган тәрбия кешенең үзе белән ахыргача бергә булыр, ә менә бала чагында алынмаган тәрбияне соңыннан бөтен дөнья халкы да өйрәтә алмас.
 Әти - әниләрегезнең хәер – фатихасын истә тотып, кешеләргә һәрчак шәфкатьле, мәрхәмәтле булыгыз, бер-берегезгә яхшылык кылыгыз.

     Җирдә күпме кешеләргә

      Кирәк таяныч, терәк.

      Мәрхәмәтебез белән без

      Булыйк мәһабәтлерәк.
